         Бөек Ватан сугышы, сугыштан соңгы еллар.

1941 ел. 22 июнь. Морт авылы халкына да явыз дошман һөҗүме турындагы шомлы хәбәр килеп иреште. Һәм беренче көндә  үк 26 кеше мобилизацияләнү   турында  кәгазь алды. Барлыгы 515 кешесен авыл сугышка озатты, нибары 261 енә кире әйләнеп кайтырга насыйп булды. Фазлиахметов Нургалиләрдән 5-әү – Нурый, Нургаян, Хаҗи,Габделфәт китә, Габделфәт кенә исән кайта. Әгъләмов  Муллахмәтләрдән 4 кеше сугышка китә, Муллахмәт кенә  исән  кайта. Ситдиковлар икәү- әтисе Вафа һәм улы Хәсән, икесе дә үлеп кала. Саттаровлар : Салих һәм улы Харис үлеп калалар. Фазлиахметовлар 5-әү китә, Габделфәт кенә исән кайта. Гиззатуллиннар: Сабирҗан, Мөбәрәкҗан, Әсхәт үлгәннәр, Рахматулла гына исән кайта. Бу исемлекне бик озын дәвам итәргә мөмкин булыр иде. Кайларда гына башларын салмады авылдашлар. Новгород өлкәсенең Язвище авылындагы 211 кешелек туганнар каберлегендә 23 яшьлек Сабирҗан ятып калды. Энесе Рахматулла Җиңүнең 40 еллыгында барып, абыйсы каберенә Морт туфрагын салып  кайтты. Сабирҗан иң тыныч профессия кешесе – укытучы. Ул 1937 елда Мамадыш педучилищесына укырга керә, аны тәмамлап Морт мәктәбендә укыта, шуннан сугышка  китә. Халык Мәгарифе отличнигы, Хезмәт Кызыл  Байрагы ордены кавалеры Гобәйдуллин Габделнур Гобәйдулла улы аның беренче  укучыларының  берсе. Гиззатуллин Сабирҗанның фронттан авылдашларына язган хаты “Сталинский путь” гәҗитендә басыла:

     “Якташларга (фронттан хат). Кадерле якташлар, Алабуга районының хезмәт ияләре! Сезнең һәркайсыгызга үземнән һәм иптәшләремнән ялкынлы сугышчан сәлам. Мин Бөек Ватан сугышының беренче көннәреннән башлап ук инде хәрәкәттәге    Армиянең данлыклы сафларында хезмәт итәм. Героик   Кызыл Армиянең барлык частьлары кебек үк, безнең фронттагы частьлар да дошманга каршы чиксез зур батырлык белән сугышалар, аның җанлы көчләрен юк итәләр, техникасын  җимерәләр. Кызылармеецлар, командирлар, политработниклар Ватанга бирелгәнлекләрен, батырлыкның, кыюлыкның сокландыргыч яхшы үрнәкләрен күрсәтәләр. Без сугыш алып бара торган участокларда Мамедов, Фрунзе кебек данлыклы геройлар үсеп чыктылар.

   Фронтта  безнең Алабуга районыннан килгән иптәшләр дә сер сынатмыйлар. Немец басып алучыларына каршы  шулай ук кыю һәм батыр сугышалар. Фронтта батырлык һәм кыюлык күрсәткән өчен орденнар һәм медальләр белән бүләкләнүчеләр арасында безнең райондашлар да бар.

     Кадерле якташлар! Без газета һәм хатлар аша сезнең тылда бар көчегезгә  тырышып эшләвегез, фронтка ярдәмне көннән-көн көчәйтүегез турында  ишетеп торабыз. Бу бик яхшы. Ләкин дошманны тизрәк тар-мар итү өчен без үзебезнең көчләребезне    һәм мөмкинлекләребезне тагы да ныграк тупларга тиешбез. Моны сез аңлыйсыз. Шуңа күрә дә үз постларыгызда тагы да, моңа кадәр булганга   караганда да тырышыбрак эшләгез! Хезмәт дисциплинасын  ныгытыгыз! Фронтка ярдәмне  тагы да көчәйтегез!

Сәлам белән якташыгыз,  кече лейтенант Сабирҗан Гиззатуллин. Төньяк- Көнбатыш фронт.

   Сафиуллин Гильмулла  да Смоленск өлкәсенең Ярцево районы Крапивка авылында мәңгегә ятып кала. Аның гәүдәсе Ярцево шәһәреннән  15 чакрым ераклыкта урнашкан туганнар каберлегендә. Исеме  мәрмәр ташка алтын хәрефләр белән язылган. 

   Шакиров Солтан Шакир улы 20 июньдә 1943 елның Орлов өлкәсенең Новосильск районы Көнбатыш аланлык авылында үлеп кала. Фатхуллина Нәгыймәнең ире Габдрахман 1943 елда Смоленск өлкәсендә үлеп кала. Рахманкулова Нәгыймәнең ире Закир 1943 елда  хәбәрсез югала. Мухаметшина Нәгыймәнең улы Нигъмәтҗан үлеп кала, Гайсина Хәдичәнең улы  Исрафил  1944 елны Сталинградны азат иткәндә һәлак була. Мондый кайгылы хәбәр китерүче хатларның беренчесен Мортта Саттарова Зөләйха алды. Анда “ирегез Миннәхмәт Саттаров 1943 елның 19 июнендә  Курск өлкәсендә Светлоозерский районында җирләнде” –дип язылган. Шундый ук хатларны Валиуллина Хәдичәбану, Сафиуллина Нәгыймә, Хәмидуллина Хәлимә, Шайгаллямова Нәфисә, Хөснетдинова Галимә, Шакирова Мәгудә, Закирова Мәскүрә, Миннахметова Миннур, Сафиуллина Гатифә, Альметьева Рәхимә  ала. Рәхимә апа  4 бала белән тол калды. Валиуллина Сәгадәтбану, Гайнетдинова Наилә, Ибатуллина Рабига – 3 бала белән тол кала, Мухаметова Фараваз, Садретдинова  Газдәбану, Ситдикова Фатихабану, Файзуллина Нурасма, Гиззатуллина  Минафа, Валиуллина  Фатихабану, Хуҗина Нәсимә, Валиуллина Газдәбикә - ул ире Гобәйдулланы сугышның өченче көнендә авыл капкасыннан чыгып озатып калды. Сугыш 4 баланы әтисез калдырды. 1941 елны Морт мәктәбен тәмамлаган 16-17 яшьлек егетләр: Әхмәтҗанов  Низамгали, Галиуллин Әхмәдулла, Даутов Әмир, Салимов Габделрәүф, Әгъләмов Исрафил, Гатауллин Лотфулла япь-яшь килеш сугыш кырында ятып калдылар. Лотфулла Гаффаров әти-әнисенә хат язды. Ә  4 айдан иптәшләре аның батырларча һәлак булуы турында  хәбәр иттеләр. Сугыштагы  батырлыклары өчен бүләкләргә лаек булучылар да шактый:

      Гиззатуллин  Рахматулла – Кызыл Йолдыз ордены кавалеры, Бөек Ватан сугышы                     

      инвалиды  - 1993 нче елны үлде;

      Сайфуллин Нәкыйп – Кызыл Йолдыз  ордены кавалеры;

      Галлямов Габдрахман – Кызыл Йолдыз  ордены кавалеры, инвалид;

      Гадельшин  Фаттах  - Кызыл Йолдыз ордены кавалеры;

      Зиннуров  Габдулла – III  дәрәҗә Дан ордены  кавалеры, II группа инвалид;

      Шарифуллин Тимерхан – III  дәрәҗә Дан ордены кавалеры;

      Закиров Илдерхан – I дәрәҗә  Бөек  Ватан   сугышы ордены кавалеры;

      Ризванов Мулланур  -  III дәрәҗә  Дан ордены кавалеры;

      Закиров  Фатих – III дәрәҗә  Дан ордены,  II дәрәҗә  Бөек Ватан сугышы ордены      

      кавалеры;

      Фазлиахметов Нургали – III  дәрәҗә Дан ордены кавалеры, инвалид.

      Миннахметов Идрис сугышның беренче көненнән алып Берлинга кадәр барып җитте,       

      әтисе  Әхмәт һәм энесе Хафиз ул бәхеткә ирешә алмадылар. Ганиев Гариф Гани улы                                                                                                                 

      Морт   авылыннан Словакиянең Лутчиниц шәһәренә кадәр барып җитә. Җиңү көне    

      алдыннан гына 1 аяксыз кала – 21 яшендә. Гариф III дәрәҗә Дан ордены кавалеры, “8-           

      Март” колхозында озак еллар  эшләгәннән соң , 1957 елдан мәктәптә хезмәт дәресләрен укыта, мәктәптә 30 ел буе өзлексез эшли. Мәктәпнең хезмәтне оештыру мастерскоен тәртипкә сала, төрле җиһазлар, кораллар булдыра.

     Нургалеев Фаттах, Хабибуллин Галиулла, Мостафин Мортаза, Хафизов Габделхәй, Миннәхмәтов Хаҗи, Гайнуллин Шәрип, Хасанов Хөснулла, Газизуллин Гомәр, Кәримов Хәмит, Фәрхетдинов Баһман, Габдрахманов Фәйзрахман, Мөхәммәтшин Миннәхмәт, Зиннатуллин Гафиятулла, Галиев Нургаяз, Хабибрахманов Галиәхмәт, Галиуллин Газизулла, Кәримов Мирзикамаллар дары исе иснәгән батырлар. Алар Җиңүнең 40 еллыгын бәйрәм иткән солдатлар. Ә бу көнгә 261 нең 59ы яшәде. Безнең көннәргә кадәр яши алмаган батырлар күпме әле. Аларның исеме авылдашлары  күңелендә мәңге сакланыр.  Гарипов Багданур, Сабиров Фатих, Гайфуллин Мотыйгулла, Газизуллин Хәбибрахман, Хөсәенов Шамил, Насибуллин Шамил, Сабиров Гобәйдулла, Минһаҗев Мостафа, Садыйков Ясәви, Любимов Николай, Шаймарданов Миннегали, Фатыхов Гариф, Фазлиахметов Габделфәт, Гильмуллин Әхәт. Әхмәтшин Әхмәдиша, Панфилов Никита, Миннәхмәтов Гариф, Госманов Зиннур, Хисматуллин Галиәхмәт, Гаффаров Илдерхан, Хөсәенов Галимҗан, Моратов Лотфулла, Сираҗетдинов Ахун, Мөхәммәтҗанов Касим, Марданов Шаһи, Нуриәхмәтов Шәкүр, Зыбин Алексей.

   Дошманны җиңү өчен  тылда  да  фронттагыча эшләргә  кирәк иде. “Бөтенесе фронт өчен! Бөтенесе җиңү өчен!” кебек өндәмәләр чакыру булып яңгырады.

   1941 елда  Хөсәенов Әмин Донбасс шахтасыннан авылга кайтты. Аны кырчылык бригадасы бригадиры итеп сайладылар. Колхозда бар эш кул көче белән эшләнә иде. Көн саен хөкүмәткә  30 ат йөге ашлык озатыла. Атлы транспорт  белән  Йосыпов Ибраһим  җитәкчелек итә. Аның бригадасында Хафизов Фоат, Камаев Фаиз, Нигъмәтҗанов Мөбарәк, Закирова Хәдичә, Гиззатуллина Нурзидә, Шакиров Рәис, Гарипов Талип һ.б. Урак белән урып җыюда зур көч керткән Закирова Сара, Вәлиуллина Газдәбикә, Шакирова Бикә, Хәмидуллина Хәлимә, Газизуллина Бану, Даутова Зөһрә, Ягфарова Гайшә, Закирова Хәдичә, Госманова Зөләйха, Масагутова  Саҗидә, Гадельшина  Нурасма, Әхмәтҗанова  Бану, Шәйхетдинова  Галиябану, Ситдикова  Камаллар  була. Камал апаның   улы Армиягә барганда , военкоматта анаң кем,  дип сорагач: “Моя мама как комбайн  40 сутый чыж да пыж”,  –дип җавап биргән.

    Сугыш елларында  корыч атларны иярләгән, комбайн һәм тракторлар йөрткән хатын-кызлар: Биктаһирова Саҗидә. Әхмәтҗанова Мөкәррәмә, Сабирҗанова  Мәүҗидә, Әхтәмова Зәйтүнә, Шарифуллина Дәлилә, Гарипова Хәдичә. 

    1942 елның 10 декабре. “8- Март” колхозының гомуми җыелышында колхозчылар Саратов өлкәсе “Стахановец” колхозчыларының башлангычын яклап чыгалар һәм  илебезне саклаучыларга авиаэскадрилья  төзергә дигән карарга  киләләр. 1943 елның 2 январе көнне 150 мең сум акча җыела. Районның “Сталин юлы” гәҗите бу турыда язып чыга. Тимерче Газизуллин  Гобәйдулла (Либәбә әтисе) үзенең хезмәт хакыннан самолет төзергә 50 мең сум акча кертте. Ул чагында 1 пот (16 кг.) икмәк 1 мең сум тора иде. Ул “Минем ике улым фронтта, фашистларга каршы көрәштә,  мин  читтә кала алмыйм” –ди. 65 яшьлек Хуҗиәхмәтов Шайгалләм, Мөхәммәдиев Мостафалар 25 әр мең, Гаффаров Гатаулла, Сафиуллин   Мирзаян, Исламов Хөсәен, Фазлиахметов Газизулла, Галимов Галиәхмәт, Галимов Миннәхмәт 5әр мең сум акча кертәләр. Укытучылар, авыл интеллигенциясе Яруллина Әминә, Хафизова Нурия, Зиннурова Әминә, Башарова Халидә, Комарова  Татьяна  Николаевна үзләренең төп эшләреннән башка колхоздагы иң авыр физик хезмәттә дә катнаштылар.

    1944 ел. Иген уңмады, чәчү орлыгын хатын-кызлар Алабугадан язгы ташу вакытында капчык белән күтәреп җәяү ташыдылар. Сугыш елларында колхоз идарә әгъзалары: Моратов Фәхри, Комарова Татьяна, Яруллина һәм Зиннурова Әминәләр, Хафизова  Нурия, Гиззатуллин Рахматулла, Хабибрахманов  Галиәхмәт, Йосыпов Ибраһим, Сәфәргалиев Нургали, Габдрахманова  Газизәбану, Габитов  Сәйфетдин, Сафиуллин  Хөсәен, Хисматуллин Галиәхмәт, Шәйхетдинова Әкълимә. Сугыш елларында колхоз рәисләре Закиров Гиният, Хөсәенов Әмин. 1944 елның 15 мартында колхоз 3кә аерыла, җитәкчеләргә эшләргә кыен дип “Тукай” колхозы рәисе Хисматуллин Галиәхмәт, бухгалтеры Гиззатуллин Рахматулла, “Чкалов” колхозы рәисе Сафиуллин Хөсәен, бухгалтеры Нургалеева Сөембикә. “8 Март” колхозы рәисе  Хөсәенов Әмин  Хөсәен улы  һәм бухгалтеры  Хабибрахманов Гали була. 1944 елны Мортка район үзәге килә. Шул елны райисполком рәисе Хәйруллин зират өстенә (иске зират) больница  салырга уйлаулары турында әйтә. Ул зиратның тулганына 70 ел булуын дәлилли. Яңа зират шул елны башланган.1954 елны район китә. 1944 елларда аңа кадәр авылның язылышы “Мурт” булса, ул руслаштырылып “Морт”, “Морты” дип йөртелә башлый. 1955 елдан авылга автобус йөри башлый, кыш көннәрендә йөрми.

    1942 елда авылга ленинградлылар килә. 350 бала һәм 25 олы кеше. Алар Ленинградның 300, 320, 321 нче интернат- мәктәпләреннән булалар. Озак еллар мәктәп интернатында тәрбияче булып эшләгән Мәрьям  Әхтәмова: “...бездә  дә ленинградлылар яшәделәр, ул – Елена Юлиановна Рамбольская  һәм кызы Лариса. Лариса Сергеевнага ул вакытта 12 яшь иде”. Аның  иң беренче тәэсире: “... әйтерсең без җәннәткә  кереп эләккәнбез, тәрәзәләрдә   ут күренә, бернинди снаряд һәм бомба тавышлары ишетелми, тып-тын авыл. Безне бер йортка урнаштырдылар - Зөләйха апа иде аның хуҗасы. 1943 елның кышы була бу. Безгә аерым йорт бирделәр. Бик салкыннан интегә идек. Әни врач иде, авыл халкын  да дәвалый, хәтта күрше авылларга да чакыралар. Менә бервакыт безнең өй каршына ат килеп туктады. Мәрьям Әхмәтҗанованың  әнисе Тайфә апа өйгә керде дә берни әйтеп тормыйча әйберләрне җыя башлады һәм үзенең өенә алып китте. Ул  җылы өендә түрдәге сәкесеннән урын бирде, өч елдан артык катык-сөте белән сыйлый, бәрәңгесен ашата, бакчасында кыяр, кабак үстерергә рөхсәт итә”.

   Авыл халкы да ярата Рамбольскаяларны. Сугыш тәмамланып ленинградлыларны үз шәһәрләренә озаткач та сагынып, кире чакырып хат язалар. Ленинград  балалары җәй көннәрендә колхоз басуларында эшлиләр һәм шул елдан   бирле Мортта рус класслары ачыла. Соңгы рус классының чыгарылышы 1989 елда була. Язмыш Мортка китереп җиткергән Анатолий Иванович Кулаков искә ала: “ 1941 елны мин  3 классны  тәмамладым , энем 1 класска керергә өлгермәгән малай. Без 80 бала. Ярославль   өлкәсенең Большесельский  районындагы Чудиново авылыннан эвакуацияләнеп Ленинградка килдек. Анда гына тукталып калынмый шул. Советлар Союзы Герое “Анатолий Серов” пароходына утыртып җибәрделәр. Юлда бик газап чигәләр. Балалар Алабуга  затонына килеп җиткәндә Камада инде су ката башлаган була. Ә балалар кыска күлмәк – ыштаннан, бер кат оек һәм җәйге аяк киемнәре. Морттан аларны олаулар ,туннар белән  килеп алалар  һәм мәчеткә алып кереп урнаштыралар. “Җылылыктан эреп йокыга киткәнбез. Иртән торуга кая килеп эләктек, дип тәрәзәләргә ябырылдык. Карасак, мәчет алды тулы халык. Безне кызганып торалар. Тора-бара без дә татарча сүзләр өйрәндек. Берәр өйгә керәбез дә “Апа бир  минеке ашарга”- дибез. Шуннан безгә йә бәрәңге, йә сөт, йә  катык бирәләр. Бигрәк тә безнең мәчет каршында яшәгән Бикә апаларга  керергә ярата идек. Чөнки ул безне беркайчан да буш чыгармый иде. 1941-42 елларда инде безнең күбебезнең әти-әниләре Ленинградта ачлыктан үлгән була. Ә без аларны исән дип белеп хатлар яза идек”.

   Бер   көнне Морт авылы урамнарында таныш булмаган бер кешегә игътибар итәләр. Аның кем икәнен беркем дә белми, танымый билгеле. Күп еллар үткән. Ә ул Анатолий Иванович була. Сугыш елларында үзе яшәгән, укыган җирләрне күреп китим, дип килүе икән. Шәмсенур Мәүлетовадан дөге сорап ала. Русларда шундый гадәт бар: каберенә кошлар төшсен дип җиргә дөге сибәләр. Анатолий Иванович  та дөге алып Морт  авылы зиратына бара. Анда зират кырында Ленинград  балалары күмелгән. Бу каберлеккә мәрмәр ташны Морт урта мәктәбе укучылары 1988 елда колхозда бәрәңге алудан килгән  акчага алып куйдылар. Мәктәпнең беренче чыгарылышына 50 ел тулган көн иде ул. Ә каберлектә 3 бала бар, икесе Ленинград балаларының интернатта кер юучы хатынныкы, юлда үлгән булалар,  диләр, берсе мәчет тавыннан чаңгы белән төшкәндә агачка бәрелеп үлгән,  дигән сүз бар.

   Ленинград балалары Морт халкына бик рәхмәтле. Рәхмәт сүзләре  белән соңгы вакытта бик күп   хатлар алынды. Алар Мортны сагыналар: үзләре яшәгән мәчет бинасын, урамнарны, елганы, тауны, мәктәпне, почтаны  фоторәсемгә төшереп җибәрүне  сорыйлар. Ул елларда мәктәптә Мәзгудә  Гадиевна  дигән бик матур, әйбәт директор эшли иде,  дип искә  алалар. 

   Мортта башлангыч мәктәп 1928 елдан эшли. Ул мәктәп озак еллар книготорг булды. 1932 елда 7 елык мәктәп ачыла. Ул мәктәп авыл яшьләре мәктәбе дип атала иде. Шул ук елны китапханә ачылды, шунда ук пионерлар клубы да иде. Беренче класска 1930 елны укырга кердем, дип искә ала үзенең 37 ел гомерен балалар бакчасында мөдир булып эшләүгә  биргән Шәйхетдинова Әкълимә Шәйхетдин кызы. Беренче укытучым Карам абый иде. Ул класс Фәсхетдин абый өендә укыган. Фәсхетдин үз гаиләсе  белән аскы өендә яшәгән. Мухаметов Мирза да Әкълимәнең укытучысы.Үзе гармунда уйный, балаларны биергә өйрәтә. Укучылар концертлар куялар. Җырлар искелекне хурлау, яңалыкка омтылу белән сугарылган була. Заманы байлар һәм мулла, поплар белән көрәш еллары.

                                     Мондый киемнәр кимәдек

                                     Өйдә яттык без,

                                     Муендагы бетне алып,

                                     Аны чабата башына салып ,

                                     Шартлата идек без , дип аяк тибеп җырлый торган булалар.

                                      Поплары да калмасын,

                                      Мулласы да чалмасын

                                      Салып ташласын.

                                      Безнең кебек бил бөгеп

                                      Аркасыннан тир түгеп

                                      Эшләп ашасын.

Халыкның тормыш дәрәҗәсен күтәрүдә мал асрауга өндәп тә җырлыйлар:

                                       Ат, сыер, кәҗә, сарык

                                       Каз, үрдәк, күркә-тавык

                                       Куян, чучка, бозаулар

                                       Турында җырлап алыйк:

                                        Кыйгак-кыйгак каз кычкыра

                                        Китайский паруда.

                                        Бөтен көчебезне салыйк

                                        Каз үрчетеп баруда.

                                               Кәҗә асрау эшендә

                                               Кәҗәләнеп йөрмәгез.

                                               Иткә, майга, сөт, катыкка

                                               Тук булыр, гаиләгез.

Бу класс укучылары беренче пионерлар. Авылда һәрбер тантанада, сабантуйларда концертлар куялар. Шулай актив катнашканнары өчен  аларны түләүсез “Пионер каләме” дигән газетага язалар. Чыгышлар ясау өчен мәктәп аларга махсус костюмнар кайтара. Ак кофта һәм зәңгәр юбка, шул киемне киеп Әкълимә сәхнәдә бии һәм аны кайберәүләр, дин әһелләре хурлыйлар. Димәк, тыелган булган. 1936 елны яхшы укучыларны Казанга экскурсияга җибәрәләр. Без Казанда вакытта Горький үлде, Казан урамнарында кырлары кара белән тегелгән флаглар җилфердәп торды, дип искә ала Әкълимә.

   1935-40 елларда мәктәптә укыткан   укытучылар:

    Макаров абый – директор;

    Хисаметдинов Борһан – татар теле;

    Баширов Исрафил – тарих;

    Макарова Зинаида – табигать;

    Козлов  абый -  рус теле;

    Карпов -  рус теле;

    Галиев – немец теле;

    Мөхетдинов – география;

    Надыршина -  немец  теле;

    Әхмәтова Зәйтүнә - тарих;

    Попов А.П. – математика;

    Яруллина Әминә - математика;

    Вахитов  Мостафа – татар теле;

    Матвеев  абый – директор, химия.

  Мәктәп җитәкчеләреннән Макаров  мәктәп бинасын салдыручы. Ике катлы агач бина. Зур авторитетлы, тыйнак кеше. Ул елларда укытучыларны, шулай  Макаров абый, Козлов абый дип йөрткәннәр. Ә мәктәпнең агач бинасын 1937-38 елларда салган булырга кирәк. Һәм халык телендә мондый юллар сакланган:

                            Шкул җиткерәбез диеп

                            Һәр көн эшкә баралар.

                            Бер бүрәнә салалар да,

                            Бер ел карап торалар.

 “Мәктәп 1936 елда салынып бетә, 1936-37 уку елы яңа мәктәптә башлана, ләкин салкыннар башлангач, классларда салкын  булу сәбәпле, иске классларга күчеп , укуны шунда дәвам итәргә туры килә. Ә 1937-38 уку елында барлык класслар да яңа бинада укый башлыйлар” дип искә ала Габдулла Зиннуров.

  Мәктәпнең өченче чыгарылыш укучылары 1940 елда 22 кеше тәмамлый. Шуларның 5  Бөек Ватан  сугышында үлеп кала. Әкълимә Морт урта мәктәбен тәмамлау белән авылда балалар бакчасы ача һәм лаеклы ялга чыкканчы мөдир эшен башкара. Читтән торып Чистай шәһәрендә мәктәпкәчә балалар тәрбияләү училищесын тәмамлый. Тырыш хезмәте өчен бик күп медальләр, Мактау кәгазьләре белән бүләкләнә.

  Ә менә 1938 елны мәктәпнең беренче чыгарылышы була. Аны 10 кеше тәмамлый:

   Зиннуров  Абдул Зиннур  улы – беренче номерлы аттестат тапшырылган укучы;

   Гатауллин  Шарифулла Гатаулла улы;

   Гадельшин Фаттах   Мәҗит улы;

   Галеева- Камаева Фатыйма;

   Гибадуллин Нургали  Гибадулла  улы;

   Гараев Мирзаян;

   Мозаффарова  Мәрьям Мирсаяп кызы;

   Гасимов  Хөсәен;

   Садыйков Гәрәй.

   Мәктәпнең 1938, 40, 41 нче елгы чыгарылыш укучыларының хыяллары юлына

аркылы төшәчәк кара көч якын булган икән, ул – сугыш.

  Камаева Фатыйма мәктәпне тәмамлау белән үзе укыган мәктәптә укытучы була,

мәктәпнең  комсомол оешмасы сәркатибе Гадельшин  Фаттах Совет Армиясе сафларына алына. Свердловск өлкәсендәге  хәрби училищены “5”ле билгеләренә генә тәмамлый. 1942 елны өлкән лейтенант исеме белән фронтка китә. Зиннуров Абдул – 3 айлык радист-телеграфист курсын тәмамлап сугышка китә. 1943 елның 14 октябрендә Днепр елгасын кичеп авыл һәм шәһәрләрне немецлардан азат иткәндә  бер аягын югалта. Бер ел госпитальдә дәваланып 1944 елны авылга кайта һәм лаеклы ялга чыкканчы, гомерен яшь буынны тәрбияләүгә бирә. Аның хатыны Әминә Нургали кызы да бөтен гомерен балаларга багышлаган кеше.

  1935 елда мәктәптә комсомол оешмасы төзелә. Аның белән авыл партоешма

секретаре  Саттаров  Әхмәт Исхак  улы җитәкчелек итә. Комсомоллар авыл тормышында актив катнашалар. Мәсәлән, займга язылу, язгы кыр эшләре вакытында төнлә 12- 2 ләрдә фермага килеп атларга он, печән бирелгәнме, дип контроль ясыйлар. Ә менә  беренче пионервожатый  Ибраева Миннебикә була.Ул 1951 елда үлгән.

  1967 елда мәктәптә 498 укучы. Башлангыч классларда 173, өлкән  классларда 325. Мәктәптә 20 класс – бүлмә. Мәктәпнең мастерское, клубы, китапханәсе, ашханәсе һәм 80 урынлык интернаты бар. Зират урамы мәхәлләсе мәчетендә интернат, Олы юлныкында мәктәп, клубы. Ул мәчетләрнең манараларын 35-36 елларда кискәннәр, диләр. Олы юл манарасын авыл кешесе, Зират урамыныкын керәшеннәр кискәннәр. Мәктәптә 38 укытучы, 26 техник персонал, 22 укытучы югары, 5се төгәлләнмәгән югары белемле. 1965-66 уку елын мәктәп 95 % өлгергәнлек  белән  тәмамлады. 1966-67 уку елында мәктәптә 125 комсомол, секретаре Макарова Роза. 1966 елны мәктәпне медальгә Шурчилов   Юрий, Хабибуллина Нәзирә, Козырев Петр, Каримов Габделнур тәмамлады. Күп кенә комсомоллар мәктәпнең җәмәгать эшләрендә актив катнашалар. 9 нчы класс укучысы Сафиуллина Дания “Намуслы уку” штабы командиры. 10 нчы класс укучысы Миннахметова Әлфия стена газеталары һәм политинформацияләр үткәрү штабы белән җитәкчелек итә. Комсомоллар Шакирова Вәсимә, Сәлимов Фарил, Гарипова Роза, Хуҗина Бибинур, Фәрхетдинова Гөлниса үзешчән сәнгатьтә актив катнашалар. Мәктәпнең үзешчән сәнгать коллективы район мәктәпләре арасында беренче урынны алды. Отряд вожатыйлары булып: Хуҗина Бибинур, Газизуллина Әлфия, Штейкина Венера, Габделхакова Миннур, Камаева Гүзәл, Нургалиев Әмирләр эшлиләр. Үз эшләренә намус белән караучы комитет членнарын да атап китәргә кирәк: Гайфетдинова Рәйсә, Шәрифуллина Гөлнура, Рябова Татьяна.

   Морт мәктәбендә  директор булып эшләгән Попов А.П., Митрофанов А.Е., Гатауллин Шәрифулла Гатаулла улы  һәм яңа таш мәктәпне җиткерүдә зур көч куйган Камаев Вазих Зәйнәгәбетдин улын хөрмәтләп искә  алалар. Сугыш башланган елны ул укырга керә. Укытучысы Әминә Нургалиевна, 7 классны тәмамлауга алар ике сеңлесе, абыйсы белән ятим калалар. Бик күп авырлыклар кичерәләр. Ул үзенең миһербанлы, киң күңелле мәктәп директорлары  Комарова  Татьяна  Николаевнага, Попов Александр Прокопьевичка, укытучы Әминә Нургалиевна, Латыйфа Галлямовналарга рәхмәт хисләре саклый. 1952-53 елларда Алабуга укытучылар институтында укый. 

3 ел Совет  Армиясендә хезмәт итә. Хезмәт чорында  Ленинград хәрби ике  еллык марксизм-ленинизм университетын тәмамлый. 1962 елны читтән торып Алабуга педагогия институтын тәмамлый. Морт мәктәбендә физика-математика укыта, 1969-86 елга кадәр мәктәп директоры. 1992 елда лаеклы  ялга китте.

  1988 елда мәктәптә беренче чыгарылыш укучыларына  50 ел тулуга багышланган юбилей булды. Мәктәпкә бик күп кунаклар җыйналды. 

   21 май. Көн бик матур, кояшлы. Кунаклар арасында төрле елларда мәктәпне тәмамлаган, эшләрендә зур уңышларга ирешкән колхозчылар, укытучылар, врачлар. фән эшлеклеләре, артистлар, рәссамнәр...

- беренче чыгарылыш укучылары Зиннуров Габдулла, Гадельшин Фаттах, Камаева (Галеева) Фатыйма;

- Ленин ордены кавалеры, чирәм җирләрне күтәрүдә катнашкан Миннеханов Назир Камил улы;

- Хезмәт Кызыл Байрагы  ордены кавалеры ,“8 Март” колхозы шоферы  Әхмәтов Нурулла.

- Хезмәт Кызыл Байрагы ордены кавалеры, укытучы  Гобәйдуллин Габделнур Гобәйдулла улы, мәктәптә озак еллар химия фәнен укытып, 1991 елда лаеклы ялга китте,

- РСФСРның һәм ТАССР ның атказанган мәдәният хезмәткәре Хисаметдинов Расих Борһан улы,

- техник фәннәр докторы, профессор Әхмәтов Тимерхан Әхмәт улы;

- ТАССР ның атказанган артисткасы Бадриева Илүсә Әхмәт кызы;

- ТАССР ның атказанган экономисты Вәлиев Миңнулла Вәли улы.

   Кич белән мәдәният йортында “Кыңгыраулы мәктәп еллары...” дип аталган бик

матур кичә булды. Бу кичәне мәктәптә озак еллар мәктәп директорының укыту буенча урынбасары Әхтәмова  Альфира Нуриәхмәт кызы алып барды.

  50 ел. Мәктәп өчен зур вакыт түгел билгеле. Катлаулы сынау елларын кичергән коллектив өчен ярты гасыр үзе бер тарих, үзе бер дөнья ул. Ул тарихның да, ул дөньяның  да бай традицияләре, матур киләчәге бар. Морт урта мәктәбенең  бүгенге көндә ирешелгән уңышлары бар икән, ул уңышларда катлаулы тормыш  юлы үткән Гатауллина Фатыйма, Зиннурова Әминә, Хафизова Нурия, Каримова Мария  Демьяновна, Хәсәнова Шәмсия Хәсәновна,  Әгъләмов Муллахмәт, Зиннуров Хәммәт, Зиннуров Габдулла, Зыбина Наилә Әюповна, Зыбин Алексей Яковлевич, Әхтәмов Камил Ахунович, Ганиев Гариф Ганиевич һ.б. өлеше бик зур.

   1994 ел. Мәктәптә 1986 елдан директор булып Фәхретдинов Роберт Зәһретдин улы эшли. Энергияле яшь  белгеч. Мәктәптә  аның   көче белән информатика бүлмәсе ачылды. Кабинетларга күп кенә техник  җайланмалар  алынды.

   Әхтәмова  Альфира  Нуриәхмәтовна укыту бүлеге буенча урынбасар, “Татарстанның атказанган мәктәп укытучысы”.

   Хисаметдинова   Анна  Григорьевна – татар теле һәм әдәбияты укытучысы, “Татарстанның    атказанган мәктәп укытучысы”, 1998 елны лаеклы ялга китте.

   Галиева Фәния Гайнетдин кызы – биология, экология, география   укытучысы, “Татарстанның  атказанган мәктәп укытучысы”.

   Галиев  Равил Гариф улы – физика укытучысы, югары категорияле укытучы, “ Татарстанның атказанның мәктәп укытучысы “

   Нургалиева Фәимә  Фаттах кызы – рус теле һәм әдәбияты укытучысы, югары категорияле укытучы, “ Татарстанның атказанган мәктәп укытучысы”.

  Андреев Павел  Сергеевич – районда бердәнбер “Укытучы-тикшеренүче”, рус теле һәм әдәбияты укытучысы.

  Сафиуллин Зиннур Гыйльмулла улы – математика укытучысы, югары категорияле укытучы.

  Насыйбуллина  Гөлсинә Бәшәр кызы- башлангыч   сыйныфларны укыта, мәгариф отличнигы, 1996 елдан лаеклы ялда.

  Галялтдинова Фәния  Нәҗип кызы – “Халыклар дуслыгы” ордены  белән бүләкләнгән, башлангыч сыйныфларның  укытучысы.

  Гайфетдинова  Равилә  Зиннәт кызы, Сафиуллина  Мәүлия   Нәгыйм кызы – башлангыч сыйныф укытучылары.

  Фәхретдинова   Сәния  Гариф кызы, Мөхсинова Реммира  Зәһри  кызы – тәрбиячеләр.

   Ганиева Гөлфәния  Гариф кызы – мәктәптән тыш эшләрне оештыру буенча директор урынбасары.

   Нуриәхмәтов Дәнияр  Шәкүр улы – физкультура  укытучысы.

   Гобәйдуллин Фәрит Габделнур улы – сызым, рәсем, хезмәт укытучысы.

   Гобәйдуллина  Зөлфирә  Нияз кызы – инглиз теле укытучысы.

   Гайфетдинов  Рәшит  Әхәт  улы – тормыш иминлеге нигезләре   укытучысы. 

   Сафиуллина Миләүшә  Зиннур кызы – химия укытты, 1995 елда китте, аның урынына Гайфуллина Раушания Мөхтәр кызы һәм шул ук  мәктәптән тыш эшләрне оештыручы.

   Салимова Кадрия  Хөсәен кызы -  тарих укытучысы, 1995 елның 12 сентябреннән  мәктәп директоры.

   Һидиятуллина  Рәмзия  Миннехан  кызы-  музыка укытучысы, педагог-оештыручы.

   Әле безнең мәктәптә күп еллар китапханәче булып Әлфия Гобәйдуллина эшләде. Аны  шаяртып  “аяклы китап” дип тә йөртәләр. 1997 елда ул лаеклы ялга китте.

   Сафиуллина  Дәния  Хөсәен кызы – лаборант, 1994 елда китте, аның урынына  Шайгаллямова Мәфрүзә Мирзаян кызы эшли.

 Бөек Ватан сугышыннан соң күмәк хуҗалык күп кыенлыклар кичерә. Хуҗалык КПССның ҮК Пленумы 1953 елның сентябрендә  үткәрелгән авыл хуҗалыгына шактый ярдәм итә. Белгечләр: агроном. зоотехник, тракторчы. комбайнчы һ.б. килә. Өч колхоз берләшә.

   1949-50 ел. Колхозны төрле чорларда җитәкләгән иптәшләр:

   1946- Әхмәтшин  Афзал “Тукай” колхозы  рәисе;

   1946 – Даутов Фәйзрахман;

   1947 – Сайфуллин Нәкыйп;

   1948-49 – Сафиуллин Габдрахман (чумар)

   1950-55 - Әхмәтҗанов  Низамгали, бухгалтеры  Гиззатуллин  Рахматулла;

   1956 -  Гәрәев  Хәйдәр, бухгалтеры  Хәбибрахманов  Гали;

   1957—61 – Фатхуллин Габделхәй;

   1962-68 – Гимазетдинов  Фәйзи;

   1968-73 – Вәлиев  Миңнулла  Вәли улы;

   1973- 77- Рафиков Илгиз Гыйльманович;

   1977-78 – Шайгаллямов  Мөхәррәм;

   1978-92 – Зиннатуллин  Зөфәр Фәйзелхак улы, бухгалтеры Набиуллина Асия Шамил кызы;

   1992 – Яфизов Харис Хәмит  улы;

   1995 - Әхмәтҗанов  Шәфкать Гарифҗан улы.

    12 председатель белән 39 ел бер колхозда бухгалтер булып эшләдем, дип искә ала Хабибрахманов Галиәхмәт;

    1947 елда 1 м. ситсы  50 сум тора иде, 1 матрац 500 сум.

     Авыл хуҗалыгын үстерүдә чирәм  җирләрне күтәрү эше башкарыла. Бу эштә комсомоллар зур активлык күрсәтәләр. Безнең авылдан да чирәм җирләрне күтәрүдә Миннеханов Назир Камил улы, шофер , Ленин ордены  белән бүләкләнә, Шайгаллямов Тимерханнар   гаиләсе, Гатин Миннегалиләр катнаша. 1959 елда бөртеклеләрдән 9,5 ц., бәрәңгедән 62 ц., ит – 22,7 ц., сөт- 1 сыердан 2371 кг., колхозның акчалата табышы 168911 сум. 1962 елда бөртеклеләрдән – 14,25 ц.,

 бәрәңге – 61,5 ц., 1967 елга колхозда 1 трактор – кырчылык бригадасы, бригадиры Газизуллин Гомәр, 1 терлекчелек бригадасы – Гобәйдуллин Галимҗан. Барлыгы 2550 га., Бажан болыны 89 га., Алабуга болыны 66 га. Колхозда 11 трактор, 6 комбайн, 6 йөк машинасы, 1 җиңел машина,3 мотоцикл була. Колхозның үз чәчкечләре, пилорамы, тырмалары һ.б. бар. Колхозда 190 савым сыер, 379 молодняк. 727 дуңгыз, кошчылык фермасы, 3 га. җиләк-җимеш бакчасы. 1966 елга бүленмәс фонд 273142 сум, акча фонды 251529 сум.

  1966 елда колхоз бөртеклеләрдән  13,1 ц., бәрәңгедән 150 ц. уңыш алды. Ирешелгән уңышлары өчен колхоз РСФСР Министрлар Советының һәм ВЦСПС ның  Күчмә байрагын һәм акчалата премия алды. Колхозның үз маяклары бар: механизатор Мостафин Мортаза Мактау кәгазьләре белән бүләкләнгән, ВДНХ га барган, ә 1967 елда СССР Югары Советы президиумы карары белән “Почет билгесе” ордены белән бүләкләнгән. Миннәхмәтов Габделхак (каракай) “Хезмәт даны” медале  белән Шәрәфиева Зәйнәп иң яхшы кошчылыкта эшләүче район буенча һәм ул 1966 елда “Хезмәт даны” медале белән бүләкләнә. “Почет  кенәгәсе”  ачыла. Колхозчылар пенсия алалар. 1966 елда беренче персональ пенсионер   Даутов Фәйзрахман, Гатина Бану. Өлкән яшьтә булуларына карамастан, колхозда эшләүләрен дәвам итәләр.

   50 ел эчендә (1967 ел) авылның тышкы кыяфәте нык үзгәрде. Урамнары туры, киң, ике яклап агачлар утыртылган. Салам түбәле йортлар юк диярлек. Өйләр шифер, калай белән капланган. Һәркемнең диярлек җиләк-җимеш бакчасы бар. Һәр йортка радио кертелгән. 10 йортта телевизор бар. Авыл электрлаштырылган.Тиздән  авылны су белән тәэмин итү күздә тотыла. 18 хуҗалыкның мотоциклы, ә  Шакиров Фоатның “Москвич” маркалы машинасы бар. Газета-журнал алмаган гаилә юк. 134 экземпляр газета Мәскәүдән, 164 Казан, ә 250 кеше җирле газетка язылган.

   Урта мәктәптән кала амбулатория, 50 урынлы  сырхауханә (больница), 52 медицина хезмәткәре бар, шуның икесе табиб. Сырхауханәнең  аты, йөк һәм җиңел машинасы, мотоциклы  бар. Үзенең ренгент кабинеты эшли. 1938 елдан элемтә үзәге эшли. Беренче радионокталар 1944 елда куела. Балалар бакчасы эшли. 1934 елда “8 Март” колхозы клуб һәм китапханә төзи. Хәзер анда сырхауханәнен кухнясы урнашкан. 1944 елда район китапханәсе ачыла, анда 4 мең экземпляр китап була, 180 кеше йөри. 1967 елда 15 мең китап, 900 кеше йөри. Клуб 1930 елда ачыла, анда хәзер колхозның  таш склады, авыл советы каршында. 1947 елда 156 урынлык яңа клуб төзелә, ул бина Совет властеның 30 еллык юбилеена 7 ноябрьдә ачыла. Авылда ашханә бар (чайная), 4 зур кибет, 1 киоск эшли. Халыкның сатып алу мөмкинлеге көннән-көн арта. Алар йорт җиһазлары, мотоцикл, кер юу машинасы, келәм, модалы кием-салым сорап мөрәҗәгать итәләр. Авылда икмәк заводы эшли. Яңа икмәк заводы  төзелә. Ул Мортны гына түгел, янәшә тирә авылларны да тәэмин итәчәк. Авылда 1850 кеше яши. Өлкәннәрнең 60 - югары, 150 -  урта белемле. Күпләр читтән торып белем ала. Кешеләрнең тышкы кыяфәте дә нык үзгәрде, яңача киенәләр. Милли киемнәрне концертларда, сәхнәләрдә генә күрергә мөмкин. Гомумән  алганда, Мортта тырыш, сәләтле, хезмәт сөючән халык яши. Элек-электән Морт халкы умарта үрчетә. Шулай ук чабатаны да үзе үргән, күтәртмәне дә үзе ясаган. Палас та суккан, сөлге дә чиккән, итек тә баскан. Һәркем диярлек кофталар, свитерлар үзе бәйләп кия. Тагын бер һөнәр турында әйтеп китми булмый. Йортларга мич чыгарырга кирпечне һәркем үзе суккан. 1950 елларда авылда кирпеч заводы төзелә. Оештыручысы Саттаров. Анда 3 мич була, ул тәүлек әйләнәсендә 1 млн. 500 мең кирпеч  җитештерә. Дөрес, бар  эш кул көче белән башкарыла. 70-80 ләп кеше эшли, анда мәктәп укучылары да эшли. Завод җәй көне генә эшли. Морт кирпеченнән хәзерге “Сельхозтехника”ның зур мастерское салынган 1962 елда. Морт кирпече бик нык була, чөнки аның кызыл балчыгы бик үзенчәлекле икән. Белгән кешеләр аны хәзер дә мич чыгаруда кулланалар.

  Ә  1962 елда  кирпеч сугу  туктатыла.1965 елда  “Сельхозтехника” берләшмәсе ачыла, управляющий  итеп  Рафиков  Илгиз  Гыйльман  улы билгеләнә.

  1985 елда май айларында авылга беренче машина асфальт  китерделәр. “Сельхозтехника” ягыннан керә торган якта. Шул ук елны Олы юлга асфальт, Зират урамына бетон плитәләр җәелде.

  1986 елның 5 апрелендә күп еллар мәктәптә математика укыткан  Бану  Нәби кызы үлде. 6 апрель  көнне бөтен мәктәп укучылары, укытучылары аны соңгы юлга озатты. 1986 елның апрелендә, өченче декадасында, 25-27 градус җылы булды, ә майда кар яуды, кешеләр бәрәңге утырткан иде инде. 1986 елда авыл советы рәисе Сафиуллин Рәшит Габдрахман  улы иде. Колхоз бөртеклеләрдән 20 ц. уңыш алды, сөт планы ноябрь аена үтәлде. Сыер савучылар 3000 л. сөт сауганнар һәм 300 сум премия алганнар. 1986 елның декабрендә беренче мәктәп  дигән книготоргны сүттеләр. 1987 елның январь ае бик суык булды 40 градуска хәтле, хәтта бөтен мәктәп укучылары бер көн укымадылар.

   1985 ел. Авылда кием-салым тегү ательесы һәм прокат пункты эшли. Шушы елны авылда сәүдә үзәге ачыла. 381 хуҗалыкта 1120 кеше яши. Түбәндәге саннар хуҗалык эшчәннәренең муллыкта яшәвен раслый: 93 йортта телефон, 30 дан артык йортның шәхси автомобиле, 50 дән артык мотоцикл, һәр йортта телевизор, суыткыч, кер юу машинасы.

   25 ноябрьдә авылда зур тантана булды. Заман таләпләренә тулысынча туры килә торган мәдәният сарае ачылды. Зәвык белән бизәлгән 320 урынлы тамаша залы, 16 мең томлык фонды булган китапханә, уку залы, спорт залы һ.б. Тантанадан соң Казан артистлары көче белән концерт булды. Бу мәдәният сараен салуда колхоз рәисе Зиннатуллин Зөфәр Фәйзелхак улы, “Сельхозтехника” җитәкчесе Рафиков Илгиз  Гыйльман улы, “Сельхозхимия” җитәкчесе  Сафиуллин  Рәшит Габдрахман улы һәм мәдәният йорты директоры  Хисаметдинов  Расих Борһан улының  өлеше бик зур. Озак еллар буенча авыл  китапханәсендә Наимә Мирзаян кызы Гобәйдуллина эшләде. Һәрвакыт кызыклы чаралар: китап укучылар конференцияләре, очрашулар, әңгәмәләр, бәхәсләр. Авылда аны олысы да, кечесе дә хөрмәт итә.

  1986 елның 30 маенда  мәдәният йортында тагын тантана. Мәдәният йорты комплексына СССР ның  Күчмә  Кызыл Байрагын бирделәр, ул социалистик ярышта җиңүче булды. Күчмә Кызыл Байрак – Хисаметдинов Расих Борһан улының тырыш тынгысыз хезмәт нәтиҗәсе. Бу тантанада Наимә Мирзаяновна Татарстан  өлкә комитетының Мактау кәгазе белән бүләкләнде.

  1992 елның 1 январе. Мортта 379 хуҗалык, 1055 кеше яши. 1994 елның 1 январена - 992 кеше. 

  Бәяләр мәсьәләсе искитәрлек:

	ашамлыклар
	1992
	1993/ ХII
	1994/ III
	1997/ IV
	2004
	1998/  Х I.

	1 буханка ипи 
	 20 сум
	 152
	 200
	  2, 100
	7сум 80 тиен
	  2, 400

	шырпы
	  1,50
	
	
	   200
	
	   200

	1 кг. прәннек
	   100
	
	  900
	  9000
	32сум
	  12000

	1 ярты ак аракы
	   180
	  620
	   2,300
	  12000
	70сум
	  15, 600

	 Шикәр  комы 
	   260
	 800
	   800
	   3, 500
	780сум капчыгы 50 кг
	   8000

	Костюм-чалбар
	  4000
	
	   65
	400000
	4-5 мен
	

	Ак  май
	
	2000
	  2, 400
	  28000
	
	  36000

	Хезмәт  хакы
	
	
	
	200000
	3500
	 400000


1992 ел. Колхоз  центнеры 100 сум  белән икмәк сатты. 1993 тә икмәкнең центнеры 9 мең сум. 1998 дә - 50 мең, 1993 елның  февралендә  хезмәт  хакына  20  сумлык  тимер  акча  бирделәр, артына ике башлы бөркет төшерелгән. Акчаны 5000, 1000 сумлык белән бирәләр. 1 сумны санга сугу бетте, тиен акчалар йөрмиләр. Апрель  аенда бәяләр тагы артты, төсле телевизор ала халык 125 меңлек. Мәктәп укытучысының югары хезмәт хакы 70мең. 1998 ел -1200 сум. Акчаның өч нулен сызып аттылар.

   1993 елның  25 апрелендә  Россия референдумы  үткәрелде. Татарстанның мөстәкыйльлек өчен көрәш еллары. Мортта 749 сайлаучының 9ы катнашкан. Апрель аенда Татарстан     адреслы социаль яклау программасы буенча эшләде. Укучыларга ашханәдә ашау өчен 40 сумлык купоннар бирделәр, элекке 1 тиен сыман. Балаларга, пенсионерларга чеклар бирделәр.

  Май башы җылы булды  +27 градус. Мортта Җиңү  бәйрәмен 36 ветеран каршылады.

  1993 елның 5 ноябре тарихка үз эзен салып калдырды. Иске мәчеттә 6 дистәгә якын вакыт үткәннән соң, җомга намазы укылды. Мәчетнең әле манарасы юк, әмма һәр җомга аның өстенә куелган көчәйткечләр аша авыл өстенә моңлы азан авазы тарала. 1994 елда фитыр сәдакасын авыл халкының күбесе мәчеткә бирә.

  1995 елның 24 февралендә яңа мәчеткә фундамент салдылар. Мәчетне  Алабугада эшләүче Шиһапов дигән берәү төзеп бирәчәк. Морттан аны  район Советына депутат итеп сайладылар. 1995 елның 6 октябрендә мәчеткә манара куйдылар, ә 15 декабрьдә мәчет ачу тантанасы булды, ул “Рөстәм” мәчете дип атала.

  1996 елның 25 сентябрендә авылга газ килде. 1997 елның 5 январендә ике йортта газ янды, аннары 20  йорт тоташтырылды. 1997 елның ноябрендә мәктәптә һәм авылның күп йортларына газ килде.

2004 ел. Халык 14 мартта булачак Рәсәй президенты сайлауларын көтә. Бәяләр арта. Авылда эш юк. Мәктәптә дә, балалар бакчасында  балалар саны кими.  2005 елның 1 сентябренә мәктәпкә килүче бер бала күренеп тора.

                      Халык  һәм  хуҗалык  саны. 
	ел
	хуҗалык
	Халык
	

	1985
	372
	 1104
	

	1986
	
	 1094
	93 йортта телефон, 30 шәхси автомобиль, 50 мотоцикл

	1987
	
	  1064
	

	 1988
	382
	 1078
	354 өй, урман хуҗалыгында 7 өй, хуҗалык-5, 

халык 17

	1990
	379
	1055
	291 эре мөгезле терлек, 180 сыер, таналар 111, 446 сарык, 18 кәҗә, 2  ат

	1992
	 399
	 1002
	

	1993
	 379
	  1021
	

	1994
	
	  1004
	

	 1997
	 391
	  980
	422 КРС, 251 сыер, 6 дуңгыз, 221 сарык, 15 кәҗә, 17 ат

	 1998
	 391
	  999
	

	 1999
	 386
	 1013
	

	 2000
	
	
	

	 2004
	324
	947
	281КРС, 10 дуңгыз,152 сарык,кәжә 8,ат21,  914 тавык,544 умарта- шуның- 200 урманда 


Сугыш елларында колхоз хәле
Ат фермасы

Ат  абзары(Конный двор)
Дуңгыз фермасы

Сарыклар фермасы

Куян фермасы
Хезмәт һәм тыл ветераннары 
Мөкәррәмә Әхмәтҗанова, Саҗидә Биктаһирова, Зәйтүнә Әхтәмова,Хәнифә Мөхәммәтҗанова,Миңнафа Әхмәтшина,Мәүҗидә Сабирҗанова,Дәлилә Шәрифуллина,Хәдичә Гарипова. Маһруй Әлмәтова.
2011елда “Морт – туган йорт” дигән китап басылды.Автор-төзүче – Гөлүсә Закирова,

Идея авторы – Илдархан Миңгулов. Бу китапта Морт турында барлык мәгълүмәт бар.
